
શરચ્ચન્દ્રવક્ત્રાં લસત્પદ્મહસ્તાં સરોજાભનેત્રાં સ્ફુરદ્રત્નમૌલિમ્ ।
ઘનાકારવેણીં  નિરાકારવૃત્તિં  ભજે શારદાં વાસરાપીઠવાસામ્॥ ૧॥
ધરાભારપોષાં સુરાનીકવન્દ્યાં મૃણાલીલસદ્બાહુકેયૂરયુક્તામ્ ।
ત્રિલોકૈકસાક્ષીમુદારસ્તનાઢ્યાં ભજે શારદાં વાસરાપીઠવાસામ્॥ ૨॥
દુરાસારસંસારતીર્થાઙ્ઘ્રિપોતાં  ક્વણત્સ્વર્ણમાણિક્યહારાભિરામામ્ ।
શરચ્ચન્દ્રિકાધૌતવાસોલસન્તીં  ભજે શારદાં વાસરાપીઠવાસામ્॥ ૩॥
વિરિઞ્ચીન્દ્રવિષ્ણ્વાદિયોગીન્દ્ર પૂજ્યાં પ્રસન્નાં વિપન્નાર્તિનાશાં   શરણ્યામ્ ।
ત્રિલોકાધિનાથાધિનાથાં ત્રિશૂન્યાં ભજે શારદાં વાસરાપીઠવાસામ્॥ ૪॥
અનન્તામગમ્યામનાદ્યામભાવ્યામભેદ્યામદાહ્યામલેપ્યામરૂપામ્ ।
અશોષ્યામસઙ્ગામદેહામવાચ્યાં  ભજે શારદાં વાસરાપીઠવાસામ્॥ ૫॥
મનોવાગતીતામનામ્નીમખણ્ડામભિન્નાત્મિકામદ્વયાં સ્વપ્રકાશામ્ ।
ચિદાનન્દકન્દાં પરઞ્જ્યોતિરૂપાં ભજે શારદાં વાસરાપીઠવાસામ્॥ ૬॥
સદાનન્દરૂપાં શુભાયોગરૂપામશેષાત્મિકાં નિર્ગુણાં નિર્વિકારામ્   ।
મહાવાક્યવેદ્યાં વિચારપ્રસઙ્ગાં  ભજે શારદાં વાસરાપીઠવાસામ્॥ ૭॥
ઇમં સ્તવં પઠેદ્યસ્તુ ત્રિકાલં ભક્તિસંયુતઃ ।
શારદાસામ્યમાપ્નોતિ ગૃહે સ્થિત્વાજ્ઞ સમ્ભવમ્॥ ૮॥ ??

॥ ઇતિ શ્રી બ્રહ્માણ્ડપુરાણાન્તર્ગત વાલ્મીકિકૃત
શ્રીવાસરસરસ્વતીસ્તોત્રં સમ્પૂર્ણમ્॥

